Монгол Улсын Их Хурлын 2009 оны намрын ээлжит чуулганы Байгаль орчин, хүнс, хөдөө аж ахуйн байнгын хорооны 2010 оны 1 дүгээр сарын 26-ны өдөр /Мягмар гараг/-ийн хуралдаан 16 цаг 30 минутад Төрийн ордны “Г” танхимд эхлэв.


УИХ-ын гишүүн П.Алтангэрэл ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 20 гишүүнээс 12 гишүүн ирж, 60.0 хувийн ирцтэй байв. Үүнд:


Чөлөөтэй: Г.Батхүү, Б.Бат-Эрдэнэ, Р.Буд


Өвчтэй: Б.Батбаяр


Тасалсан: Д.Балдан-Очир, Су.Батболд, Х.Наранхүү, Ж.Энхбаяр

Нэг.Байнгын хорооноос 2009 оны намрын чуулганы хугацаанд хийсэн ажлын тайлан, 2009 оны намрын чуулганы завсарлагааны хугацаанд хийх ажлын төлөвлөгөөг хэлэлцэх тухай 


Хэлэлцэж буй асуудалтай холбогдуулан УИХ-ын Байгаль орчин, хүнс, хөдөө аж ахуйн байнгын хорооны зөвлөх Д.Мягмарсүрэн, референт Х.Хулан нар байлцав.


Хэлэлцэж буй асуудалтай холбогдуулан УИХ-ын гишүүн Ц.Сэдванчигийн асуусан асуултад Байгаль орчин, хүнс, хөдөө аж ахуйн байнгын хорооны ажлын албаны зөвлөх Д.Мягмарсүрэн хариулж, тайлбар хийв.

УИХ-ын гишүүн Ц.Сэдванчиг, Д.Энхбат нар санал хэлэв.


Хуралдаан 16 цаг 40 минутад өндөрлөв.

Тэмдэглэлтэй танилцсан:

БАЙГАЛЬ ОРЧИН, ХҮНС, 

ХӨДӨӨ АЖ АХУЙН БАЙНГЫН 

ХОРООНЫ ДАРГА






Б.БАТБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2009 ОНЫ НАМРЫН ЭЭЛЖИТ ЧУУЛГАНЫ

БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН

ХОРООНЫ 2010 ОНЫ 1 ДҮГЭЭР САРЫН 26-НЫ  ӨДРИЙН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 16 цаг 30 минутад эхлэв.
П.Алтангэрэл:-2010 оны 1 сарын 26-ны өдрийн Байгаль орчин, хүнс, хөдөө аж ахуйн байнгын хорооны хуралдааныг эхлэе. Ирэх ёстой 21 гишүүнээс одоо ирсэн 11 гишүүн байна. Батбаяр гишүүн өвчтэй, Буд гишүүн чөлөөтэй орон нутагт явж байгаа.

Байнгын хорооны өнөөдрийн хурлаар хэлэлцэх асуудлыг танилцуулъя. Нэгдүгээрт, Байнгын хорооноос 2009 оны намрын чуулганы хугацаанд хийсэн ажлын тайлан, 2009 оны намрын чуулганы завсарлагааны хугацаанд хийх ажлын төлөвлөгөөний төслийг хэлэлцэх юм байна.

Хэлэлцэх асуудлаа баталъя гэсэн саналтай гишүүд гараа өргөнө үү.  Хэлэлцэх асуудлыг баталлаа.

Хэлэлцэх асуудлын дарааллыг танилцуулъя. Эхлээд Байнгын хорооны 2009 оны намрын чуулганы хугацаанд хийсэн ажлын тайлан, 2009 оны намрын чуулганы завсарлагааны хугацаанд хийх ажлын төлөвлөгөөний төслийг хэлэлцэнэ.

Энэ талаар тодруулга тайлбарыг Байнгын хорооны ажлын албанаас хийнэ.

Дараа нь тайлан, төлөвлөгөөний төсөлтэй холбогдуулж УИХ-ын гишүүд асуулт асууж, тодруулга авна. 

Тайлан, төлөвлөгөөний төсөлтэй холбогдуулж Их Хурлын гишүүд саналаа хэлнэ.

Төгсгөлд нь тайлан, төлөвлөгөөний төслийн талаар санал хураалт явагдах ийм дарааллаар өнөөдрийн хурал явагдана.

Өнөөдрийн ажлын тайлан, төлөвлөгөөний төслийг та бүхэнд тараасан байгаа. Та бүхэн эдгээр материалтай танилцсан гэж ойлгож байна. Чуулганы завсарлагааны хугацаанд Байнгын хорооноос хийх ажлын төлөвлөгөөний төслийг мөн та бүхэнд хүргүүлж, саналыг авч уг төлөвлөгөөний төсөлд тусгасан болно. Ийм учраас энэ асуудлыг хэлэлцэх ажилдаа оръё.

Тайланг нэгэнт тараасан учраас 2009 оны намрын чуулганы хугацаанд хийсэн ажлын тайлангийн талаар асуух асуулт, тодруулах гишүүд байна уу?

Сэдванчиг гишүүн

Ц.Сэдванчиг:-Намрын ээлжит чуулганы хугацаанд хийсэн тайланг харж байна. Энэ хугацаанд уг нь миний санаачлагаар бэлэн болох гээд явж байсан нэг ажил биелэгдэхгүй жаахан хойшлогдох тал руугаа орчихоод байгаа юм. Энэ юу вэ гэхээр Хатгал, Ханх тосгоны суурин эдэлбэр газрыг тусгай хамгаалалттай газар нутгаас чөлөөлж, тэнд байгаа иргэдийн хуулиар олгогдсон эрхээ эдлэх боломжийг нь нээж өгөх ийм асуудал уг нь  үндсэндээ бараг жил шахуу би ярьж байгаа юм даа. Намрын чуулганаар амжчих болов уу гэж бодсон. Амжсангүй бололтой. Энэ яагаад амжсангүй вэ энэ талаар тайлбар өгөх үү. Ямар ч байсан надаас болоод Засгийн газраас шалтгаалах, орон нутгаас шалтгаалах ажлууд хийгдэж гэж ойлгож байгаа. Энэ удаад амжсангүй. Дараагийн чуулганы эхэнд оруулж, ажлын төлөвлөгөөндөө оруулж Их Хурлын тогтоол болгох ийм боломж байна уу?

Хоёрт, Бараа, түүхий эдийн биржийн тухай болон ус хөтөлбөр батлах тухай гээд хэлэлцүүлэгт бэлтгэхээр ажиллаж байгаа гэсэн үг өгүүлбэр тайланд орсон байна. Ус хөтөлбөртэй холбоотой асуудал аль зэрэг яригдсан юм бэ? ажлын хэсэг энэ дээр байгуулагдсан юмуу, ажил нь ямар түвшинд явж байгаа юм бэ?

Д.Мягмарсүрэн:-Нэгдүгээрт, Ханх, Хатгал тосгоныг тусгай хамгаалалтаас чөлөөлөх гэсэн асуудал байгаа. Энэ чуулганы төлөвлөгөөнд ч орж тусгагдсан байсан. Материалууд орон нутгаас ирсэн. Энэ ирсэн материалыг бид нар бас Тусгай хамгаалалттай газар нутгийн тухай хуулийн шалгуурын дагуу бас судлах, ялангуяа яаман дээр мэргэжлийн талаас нэлээн хянах энэ талын юмнууд хийгдэж байгаа. Санал боловсруулсан шатандаа явж байгаа. Хаврын чуулганаар хэлэлцэх боломжтой болно гэсэн бодолтой байна. Ингээд төлөвлөгөөнийхөө төсөлд бас тусгасан байгаа.

Ус хөтөлбөр, биржийн тухай хууль хоёр. Биржийн тухай хууль өчигдөр Засгийн газраас санаачлан өргөн баригдсан байгаа. Ийм учраас чуулганы завсарлагааны хугацаанд төсөл дээр ажиллаад тэгээд хаврын чуулганаар хэлэлцэх байх гэж бодож байна. Төлөвлөгөөний төсөлд бас туссан байгаа. Ус хөтөлбөр Засгийн газрын хуралдаанаар ороод Засгийн газар дээр дэмжигдээд одоо УИХ-д өргөн баригдахаар бэлтгэгдэж байна гэж ойлгож байгаа. Удахгүй мөд өргөн баригдах байхаа, тэгээд өргөн баригдсан үед нь завсарлагааны хугацаанд ажиллаад ингээд хаврын чуулганы хугацаанд хэлэлцэх байхаа гэсэн бодолтой байгаа. Мөн төлөвлөгөөний төсөлд туссан байгаа.

П.Алтангэрэл:-Өөр асуух гишүүн байна уу? Байхгүй байна. Тэгвэл асуулт асууж, тодруулга авлаа.

Санал хэлэх гишүүн байна уу? Асуулт, санал төлөвлөгөөний төсөл, тайлан хоёр дээр хоёулан дээр нь зэрэг явж байгаа, асуултаа аль болохоор хоёулангаас нь асуух юмаа асуугаад саналаа хэлээд явчихна.

Сэдванчиг гишүүн

Ц.Сэдванчиг:-Би төлөвлөгөөний төсөл дээр санал хэлэх гэсэн юм. Бичгээр санал авч байх үед би 4 зүйлийг оруулсан юм. Гол нь танилцах ажлыг зохион байгуулъя гэж. Тэгээд энэ төлөвлөгөөний төсөл дээр 2 дахь хэсгийнх нь 5-8 байх шиг байна. Энэний 6, 7 дахийг хасдаг юмуу даа гэж бодож байна. Хөвсгөл нуур орчмын нутгийг аялал, жуулчлалын бүс нутаг болгон хөгжүүлэх хөтөлбөр боловсруулах гээд энэ Үндсэн чиглэлд орчихсон зүйл байгаа юм. Дөнгөж он гараад удаагүй байна, энэ ажил явцгүй байгаа болов уу гэж бодож байгаа учраас энэ асуудлыг Байнгын хорооны ажлын төлөвлөгөөнд оруулаад энэ талын тайланг сонсох хэлбэрээр явуулах нь зүйтэй юмаа гэж бодож байна.

Ухаандаа хаврын чуулганы Байнгын хорооны ажлын төлөвлөгөөнд оруулаад энэ явцын талаар яамны сайдын тайлан мэдээллийг сонсох нь зүйтэй юмаа гэж бодсон учраас энэ саналаа татаж авъя.

Мөн хүнс, тэжээлийн ач холбогдолтой ашигт ургамлыг тарималжуулах, олшруулах тал дээр хийж байгаа эрдэм шинжилгээний ажилтай танилцах гэж байгаа юм. Энэ ч гэсэн бас тийм мэргэжлийн чанартай ажил учраас энэ завсарлагааны хугацаанд бас амжихгүй болов уу, жаахан бэлтгэл ажил шаардлагатай юм болов уу гэж бодож байгаа учраас энэ хоёр саналаа татаж авъя.

Харин 6-р саналыг нь заавал Байнгын хорооны ажлын төлөвлөгөөнд оруулаарай, хаврын чуулганы үеэр. Чуулганы гэхээсээ илүү Байнгын хорооны ажлын төлөвлөгөөнд оруулаад сайдын энэ талаар хийж байгаа ажлын төлөвлөгөөг сонсмоор байна. Хөвсгөл нуур орчмыг аялал, жуулчлалын бүс нутаг болгон хөгжүүлэх хөтөлбөр боловсруулах гэж үндсэн чиглэлд туссан ажил л даа.

П.Алтангэрэл:-Энхбат гишүүн

Д.Энхбат:-Завсарлагааны хугацаанд нэг л ажил төлөвлөөд… энд ороогүй байгаа. Гэхдээ сая Засгийн газартай хэд хоногийн өмнө яриад, Ерөнхий сайдтай. Монголын эдийн засгийн форум гэж байгуулагдаж байгаа шүү дээ. Эдийн засгийн форумд 4 хуралдаан явагдана. Түүний нэг нь байгаль орчин ба ногоон эдийн засаг гэж. Тэгэхээр энэ хуралдааныг зохион байгуулах ажлыг хариуцаж авсан байгаа. Тэгэхээр энийг ажлын хэсгийн төлөвлөгөөнд оруулаад мөн үүнийхээ дагуу Байнгын хорооны гишүүдийг бас энэ хуралд идэвхтэй оролцоочээ гэж ийм мэдээллийн чанартай зүйл хэлэх гэсэн юм.

П.Алтангэрэл:-Тэрнийг төлөвлөгөөндөө Байгаль орчны байнгын хороо тусгаад явчихсан дээр шүү дээ. Тэрнийг төлөвлөгөөнд нь оруулаад.

Өөр санал хэлэх гишүүд байхгүй учраас саналыг дуусгая. 

Ингээд 2009 онд хийсэн ажлын тайланг сайшааж, 2009 оны намрын чуулганы хугацаанд хийх ажлын төлөвлөгөөг дэмжиж байгаа гишүүд гараа өргөнө үү. 

За ингээд хэлэлцэх асуудал дууссан тул хурлыг хааж байна.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ







Ц.НАРАНТУЯА

